Татар теле 6 класс.

Тема: Рәвешләрне гомумиләштереп кабатлау.

Максат:
-укучыларның белемнәрен системалаштыру; 

- рәвешләрнең сөйләм телен баетудагы әһәмиятен ачыклау;
- туган телнең матурлыгын тоярга өйрәтү.

Җиһазлау: интерактив тактада типографик карта, билетлар, жетоннар, уенчык автобус, дидактик карточкалар, Н.Исәнбәт “Мәкальләр һәм әйтемнәр җыентыгы”.

Дәрес тибы: дәрес-сәяхәт. 

План.
I. Оештыру.
II. Актуальләштерү.

III. Алынган белемнәрне ныгыту.

IV. Йомгаклау.

V.  Билге кую, өй эше бирү.

Дәрес барышы.

I  Оештыру.

Укытучы:   Исәнмесез, укучылар! Сыйныфта кем кизү тора?

Укучылар:  Исәнмесез! Сыйныфта мин кизү торам. Барыбыз да бар.

II  Алынган белемнәрне актуальләштерү.
Укучыларга фронталь сораулар бирү.

- Нәрсә ул рәвеш?

- Нинди сорауларга җавап бирә?

- Нинди төркемчәләре бар?

- Рәвешнең дәрәҗәсе сыйфат дәрәҗәсеннән нәрсә белән аерыла?

- Рәвеш сүз төркемен билгеләү өчен нинди сүз төркеменнән чыгып сорау куела?

- Рәвешләр ясалышлары ягыннан ничәгә бүленәләр?

Димәк, без сезнең белән рәвеш сүз төркемен кабатладык. Ә хәзер укучылар үзебезнең белемнәребезне ныгыту һәм тикшерү өчен ерак-еракка сәяхәткә барырбыз.
III Алынган белемнәрне ныгыту.

Укытучы: Укучылар безнең дәресебез, алдагы дәреслар кебек булмас башкачарак узар. Бүген без сезнең белән “Рәвешәр иленә” сәяхәткә чыгарбыз. Иң беренче безгә дәресебезнең девизын билгеләргә кирәк. Барыбыз да тактадагы язуны кычкырып укыйбыз. (Барысы бергә укыйлар).

Укучылар:   
Рәвеш чакыра безне тик алга, алга,

Барлык белемнәрне ныграк ачарга.

Укытучы:   Яхшы укучылар,  девизны билгеләдек. Ләкин безгә сәяхәткә чыгу өчен нинди дә булса транспорт кирәк булыр. Хәзер без табышмак  ярдәмендә нинди транспортта сәяхәт итүебезне ачыкларбыз.

               Дүрт тәгәрмәчле әрҗә

               Үзе зур көчкә ия.

               Олы юлдан йөгерә-

               Максатка тиз җиткерә.

Укучылар нәрсә инде бу?

Укучылар:  Автобус. (Укытучы автобусны күрсәтә).

Укытучы:   Димәк, без автобуста сәяхәт итәчәкбез. Аңа утыру өчен безгә нәрсә кирәк? Безне ансыз автобуска утыртмаячаклар.

Укучылар:   Билет алырга кирәк.

Укытучы:    Билет алу өчен, безгә алда торган биремне эшләргә кирәк.

Бирем:   Мәкаль һәм әйтемнәрне дәвам итәргә, кем азагын дөрес әйтә, аңа билет бирелә. 

1.  Алга карасаң,                                 абынмассың.

2.  Айның йөзе тулы булып               күп тормас.

3.  Күренгән тау                                  ерак булмас.

 4.  Биек күтәрелгән                            егылудан курка.

5.  Еракка куйсаң,                               якыннан алырсың.

6.  Иртә чәчкән уңар,                          буразнасы тулар.

7.  Бер кирәк,                                       тагын кирәк.

8.  Бөтенләй көлеп бетермә,               бәйрәмдә көләргә дә калсын.

9.  Иртән көлсәң кешедән,                  кичен көләрләр үзеңнән.

10. Көпә-көндез чыра                          яндырмыйлар.

11.  Һаман ал да                                   гөл булмый.

12.  Өстә булганны                             аста көт.

13.  Яман гадәт                                    тиз йога.

14.  Тауга менүе кыен,                        төшүе ансат.
(билетлар бирелә)

Укытучы: Укучылар билетлар алынды. Сәяхәтебезне башлыйбыз. Әйдәгез, юлга кузгалыйк. (Укучылар укытучы ярдәмендә автобус тавышы чыгарып ”юлга кузгалалар). Менә укучылар беренче тукталышка килеп тә җиттек  - ул “Рәвешләр ясалышы” дип атала.  Биремнәрен укып карыйк әле. Алар безгә нинди биремнәр әзерләделәр икән. 

Бирем:   Кирәкле кушымчаларны сайлап алып, рәвешләр ясагыз.

            -ча,-чә; -дай,-дәй;-тай,-тәй;

            -лап,-ләп;-лата,-ләтә;-лай,-ләй;

            -ын,-ен.-н,-гары,-гәре,-кары,-кәре.

Ат            җәй            тере                уртак

Буш           кич           атна                бөтен

Ике            бал           дуслар             китап

Он              әйбер       таш                   кыш

Акча              аю         чиләк                яшь
Биремне балалар дәфтәрләрендә башкаралар. Биремне үтәгәч, балалар тагын юлга кузгалалар.
Укытучы:   Карагыз әле, укучылар, алда безне  ”Кызыклы грамматика” шәһәре көтә икән. Бу безнең икенче тукталышыбыз булыр. Монда без сорауларга җавап бирербез. Беренче сорауны тыңлыйбыз,  дөрес җавап биргәннәргә шәһәр хакимиятенең бүләге дә бар.
Укытучы: 1.”Татар” сүзендәге  –ар кушымчасы урынына Татарстандагы нинди район исемен өстәп рәвеш ясап була?

Укучылар:  Татарча.

Укытучы:    2. ”Юлы”сүзенең алдына нинди санны ялгап рәвеш ясарга мөмкин?

Укучылар:   Берьюлы.
Укытучы:    3. Өйнең кар-яңгырдан саклый торган өске катламасы исеменә нинди хәреф өстәп язсагыз, рәвеш килеп чыгар.

Укучылар:   Түбән.

Укытучы:     4. ”Керән”сүзендәге хәрефләрнең урыннарын алыштырсагыз, рәвеш ясала.

Укучылар:   Әкрен.
Укытучы:     5. Әгәр узган ел дигән сүзтезмәнең халык сөйләм телендәге синонимын табып, алдына тиешле санны өстәп язсагыз, кушма рәвеш килеп чыгуына инанырсыз.

Укучылар:   Бишбылтыр.

Укытучы:    6. Рәвеш килеп чыксын өчен,”заман” сүзендәге беренче хәрефне нинди хәреф белән алыштырырга кирәк?

Укучылар:   Һаман.

Укытучы:     7. Ә, е, и, з, к, н , р, т  хәрефләрен генә кулланып, үзара антоним булган ике рәвешне ясагыз.

Укучылар:  Әкрен-тиз.

Укытучы:    8. Сан+кеше органы,  исеме+лап кушымчасы = рәвеш. Шушы гамәлне чишеп, рәвеш булган сүзне тап.

Укучылар:   Бишкуллап.

Укытучы:     9. ”Төн” һәм “кыска” сүзләренең антонимнарын белеп, шуларны кушып рәвеш яса.

Укучылар:   Көнозын.

Укытучы:    10. Беренче сүзе сан, икенчесе өлеш”дәвер”сүзенең синонимы булган нинди кушма рәвеш бар?

Укучылар:   Берзаман.

Укытучы:     Ә хәзер укучылар,  алдыбызда торган  “Күз ачып йомганчы” дип аталган урманның яшел, матур аланында ял итеп алырбыз. Барыбыз да бастык.

( Укучылар басалар, физкультминутка ясыйлар).  Шигырь юлларын кычкырып кабатлыйлар.

                         Яңгыр ява шып та шып (күрсәтәләр)

    Тамчы тама тып та тып.

                           Күк йөзенә карадык, (өскә карыйлар)

                  Битләребез чыланды, (сыпыру)

             Аяклар юешләнде, (күрсәтү),

       Иңбашларны сикерттек,

  Тамчыларны селектек.

                    Бу яңгырдан качабыз, (иеләләр),

Куакларга посабыз,
Урынга утырабыз.

Булдырдыгыз, укучылар! Хәзер безгә тизрәк барырга кирәк. Шофёр, автобусны кабыз, киттек алга.  Чираттагы тукталышыбыз - “Рәвешләр тавы “ дип атала. Безгә  “Рәвеш түбәсенә” күтәрелеп, анда яшеренгән сихерле биремнәрне чишеп, серләрен ачарга кирәк.

1сорау:       Ясалышы ягыннан рәвешләр нинди төркемчәләргә бүленәләр?

Укучылар:        Рәвешләр 5 төркемчәгә бүленәләр:  тамыр, кушымчалар ялгау юлы белән ясалган, кушма, парлы, тезмә.

Укытучы:  Рәвеш җөмләдә күбрәк кайсы сүз төркемен ачыклап килә?

Укучылар:   Рәвешләр җөмләдә күбрәк фигыльне ачыклап килә.

Укытучы:    Рәвешнең башка мөстәкыйль сүз төркемнәреннән аерыла торган билгесе?

Укучылар:        Рәвешнең башка мөстәкыйль сүз төркемнәреннән аерыла торган билгесе  ул - төрләнми торган сүз төркеме.

Укытучы:       Рәвеш исемне ачыклап килгәндә,  кайсы җөмлә кисәге була?

Укучылар:      Рәвеш исемне ачыклап килгәндә аергыч була.

Укытучы:       Рәвешнең ничә төркемчәсе бар һәм ниндиләр?

Укучылар:      Рәвешнең 6 төркемчәсе бар: саф, охшату-чагыштыру, күләм-чама, вакыт, урын, сәбәп-максат рәвешләре.

Укытучы:       Рәвеш дәрәҗәләрен мисал белән аңлатырга.

Укучылар:      Югарырак - чагыштыру

                           Иң югары – артыклык

Укытучы:    Яхшы, балалар, сорауларга да җавап бирдек. Укучылар карагыз әле ,каршыбызда зәңгәр күл. Бу күлнең исеме  “Тирәнтен” дип атала. Әйдәгез әле, күлдән балыклар тотып алыйк. (Балыклар тотыла.  Аларда биремнәр, укучылар биремнәрне үтиләр.)

Бирем:     Бер рәвешкә морфологик анализ ясарга.

I вариант      Җирдә кеше булу өчен,

                      Кеше күпме юллар үтә.

                     Ашкын кешем, сине һаман

                     Еллар көтә, юллар көтә.

                                  (Зөлфәт ”Ашкын кешем”)
II вариант     Сәфәр чыксам ерак юлга,

                      Каерылып карыйм артка.

                      Китсәм ерак, яна йөрәк,

                      Калырсың кебек ятка.

                                      (Г.Зәйнәшева  ”Сәфәр”)
( Укучылар эшлиләр  ).

( Әкрен генә “Сәяхәтче җыры”  Г.Зәйнәшева сүзләре, З.Гыйбадуллин музыкасы яңгырый).

 IV   Йомгаклау.

Укытучы: Укучылар, сәяхәтебез ахырына якынлашты. ”Сәяхәт иле” әзерләгән барлык биремнәрне дә дөрес итеп үтәдек. Сезгә бүгенге дәрес ошадымы?
V  Билге кую, өй эше бирү.
Укытучы: Ә хәзер көндәлекләрне ачабыз һәм язып куябыз ”Безне алда еллар көтә, юллар көтә” дигән темага, мөмкин кадәр рәвешләр кертеп,  хикәя язарга. Кемдә нинди сораулар бар?

Укучылар: Юк.
Укытучы:  Бүген барыгыз да яхшы катнаштыгыз. Барыгызга да билгеләр куям. (Билгеләр куела). Дәрес бетте чыгарга була.

